კრუნჩხვა  ბავშვთა ასაკში
კრუნჩხვა  ბავშვთა ასაკში შეიძლება განპირობებული იყოს ეპილეფსიით, მაგრამ უფრო ხშირად ვითარდება სხეულის მაღალი ტემპერატურის ფონზე რომელიმე ინფექციური დაავადების დროს (ფებრილური გულყრა). ასეთი კრუნჩხვა  შემაშფოთებელია, მაგრამ უფრო ხშირად საშიში არ არის, თუ პირველი დახმარება სწორედ იქნება აღმოჩენილი. 

ფებრილური გულყრის შემდეგ აუცილებელია ბავშვი გადაყვანილი იყოს საავადმყოფოში სერიოზული დაავადების გამორიცხვის მიზნით. 
სხეულის მაღალი ტემპერატურის ფონზე განვითარებული კრუნჩხვისათვის დამახასიათებელი ნიშნებია:
·        ცხელების ნიშნები – ცხელი, შეწითლებული კანი, შესაძლებელია ოფლიანობა;

·        ძლიერი მოძრაობა სხეულში, რომელიც განპირობებულია კუნთთა პერიოდული შეკუმშვითა და მოდუნებით - კიდურების მოხრა და მუშტების შეკვრა;

·        სახის დაჭიმვა, მზერა ფიქსირებულია ერთ წერტილში;

·        სუნთქვის შეკავება, შეშუპებული სახე და კისერი, ნერწყვდენა პირიდან;

·        უგონო მდგომარეობა ან ცნობიერების დაბინდვა.
ფებრილური გულყრის დროს პირველი დახმარების მიზანია – ბავშვის დაცვა შემდგომი დაზიანებისაგან, გაგრილება, მშობლების გამხნევება და დაზარალებულის დაუყოვნებლივი გადაყვანა საავადმყოფოში.
პირველი დახმარება სხეულის მაღალი ტემპერატურის ფონზე განვითარებული კრუნჩხვის დროს:
1.     გახადეთ ბავშვს ტანსაცმელი. თუ ლოგინში წევს მოხადეთ საბანი. უზრუნველყავით გრილი სუფთა ჰაერის მიწოდება, მაგრამ არ გააგრილოთ ზედმეტად;

2.      მოათავსეთ ბალიშები ბავშვის სხეულის გარშემო ტრავმის პროფილაქტიკის მიზნით;

3.      დაზილეთ ბავშვი გრილი წყლით: დაიწყეთ თავიდან და ნელ-ნელა დაზილეთ მთელი სხეული;

4.      მოათავსეთ უსაფრთხო მდებარეობაში, უზრუნველყავით სასუნთქი გზების გამავლობა;

5.      დროულად გამოიძახეთ გადაუდებელი სამედიცინო დახმარების სამსახური.

6.      გაამხნევეთ ბავშვი და მშობლები სამედიცინო სამსახურის მოსვლამდე.

გახსოვდეთ!

· მაღალი ტემპერატურის ფონზე განვითარებული კრუნჩხვის დროს ეცადეთ დააქვეითოთ ბავშვის სხეულის ტემპერატურა, მაგრამ არ გააგრილოთ ზედმეტად; 

· კრუნჩხვის განმავლობაში მნიშვნელოვანია ბავშვის დაცვა  მოსალოდნელი დაზიანებისაგან (ტრავმის პროფილაქტიკა); 

·    დაუყოვნებლივ გამოიძახეთ  გადაუდებელი სამედიცინო დახმარების სამსახური, თუ:

               - ბავშვი უგონო მდგომარეობაშია 10 წუთზე მეტხანს;
               - კრუნჩხვა გრძელდება 5 წთ-ზე მეტხანს;
               - კრუნჩხვა  მეორდება;
               - ეს კრუნჩხვის პირველი შემთხვევაა;

·  შეინარჩუნეთ სიმშვიდე, იმოქმედეთ გონივრულად და იყავით  გულისხმიერნი ბავშვისადმი.

